
Нацыянальны гістарычны музей Рэспублікі Беларусь стаў першай маштабнай 
пляцоўкай, што сабрала больш за 250 вядучых гісторыкаў, культуролагаў, педагогаў, 
краязнаўцаў, супрацоўнікаў музеяў, архіваў і бібліятэк, журналістаў, якія ў сваёй 
прафесійнай і грамадскай дзейнасці даследуюць гісторыю беларускіх рэгіёнаў, разві- 
ваюць краязнаўчы напрамак, папулярызуючы феномен малой радзімы.

Лепшыя даклады вядучых экспертаў сабраны ў дадзеным зборніку, які з’яў- 
ляецца паўнавартасным навукова-метадычным і практычным дапаможнікам і вы-
клікае вялікі інтарэс ва ўсіх, хто цікавіцца культурнай спадчынай Беларусі, гісторыяй 
яе рэгіёнаў.

Беларусь – найбагацейшая дзяржава: гарады, пасёлкі, вёскі валодаюць разна-
стайным і цікавым матэрыяльным і духоўным гісторыка-культурным здабыткам, які 
заслугоўвае не толькі глыбокага вывучэння, але і шырокай «трансляцыі» ў нашай 
краіне і за мяжой.

Дыялог даследчыкаў, узаемаўзбагачэнне, пошук новых форм работы будуць 
у  далейшым садзейнічаць іншым навуковым праектам, краязнаўчым ініцыятывам, 
сацыяльным праграмам, якія цяпер вельмі неабходны ў межах культурнай і інфарма-
цыйнай палітыкі беларускай дзяржавы.

Спадзяюся, што форум у будучыні стане вялікай рэспубліканскай пляцоўкай для 
абмену прафесійным вопытам, прэзентацыі дасягненняў краязнаўцаў, вучоных і пе-
дагогаў, месцам сустрэчы таленавітых навучэнцаў і студэнцкай моладзі.

Жадаю ўсім арганізатарам і ўдзельнікам мерапрыемства творчых поспехаў, но-
вых здзяйсненняў і сапраўднага задавальнення ад змястоўнай працы.

Ю. П. Бондар,
міністр культуры Рэспублікі Беларусь

Краязнаўства, рэгіёназнаўства адыгрываюць у лёсе кожнай краіны надзвычай-
ную ролю. Гэтыя кірункі даследчай працы заўжды з’яўляюцца грунтам, фундамен-
там для шматлікіх разгалінаванняў у вывучэнні гістарычнага лёсу айчыны, уплы- 
ваюць на фарміраванне мноства практычных праграм жыццядзейнасці сучаснікаў.

Праца краязнаўцаў Беларусі на працягу апошніх дзесяцігоддзяў вызначаецца са-
праўдным рэнесансам. Друкуюцца кнігі даследчыкаў – вялікімі і малымі накладамі, 
выходзіць перыёдыка – газеты, часопісы, альманахі. Мастацкая творчасць у галіне 
літаратуры, літаратуразнаўства, гісторыя літаратуры і нават літаратурна-мастацкая 
крытыка так ці іначай спалучаны з краязнаўствам, дакладней, літаратурным края- 
знаўствам. Музеязнаўства, музейная практыка – самыя блізкія родзічы краязнаўства. 
Пашыраюцца абсягі вывучэння краю – праваслаўнае краязнаўства, мастацкае, экала-
гічнае. Усе гэтыя крокі спрыяюць выхаванню грамадзянскай годнасці, падказваюць, 
хто мы і адкуль. І не толькі ў агульнаадукацыйнай школе, не толькі ва ўніверсітэтах 
і інстытутах, але ж і ўвогуле ў грамадстве.

Як і кожная вялікая справа, краязнаўчы рух, безумоўна, патрабуе шырокай 
дзяржаўнай увагі і падтрымкі. Варта ўсвядоміць, што вывучэнне роднай мясцова-
сці – агульная, сацыяльна важкая справа. 2018–2020 гады сталі для нашай дзяржа-
вы адным Годам малой радзімы. Пільная ўвага розных асветніцкіх устаноў, твор-
чых арганізацый, грамадскіх аб’яднанняў, органаў выканаўчай улады паспрыялі 
рэалізацыі мноства ініцыятыў. Ці ўсё ў такім разе зроблена?.. Канешне ж, далёка 
і шматкроць не ўсё. Але помнікі, мемарыяльныя дошкі, новыя назвы вуліц, сотні 
кніг, тысячы публікацый у друку, медыйныя праекты гісторыка-краязнаўчага харак-
тару ў сеціве, навукова-практычныя канферэнцыі, краязнаўчыя чытанні… Будзем 
спадзявацца, што ўсе гэтыя ініцыятывы яшчэ болей пашырацца ў наступныя гады 
і дзесяцігоддзі. І гэта, канешне ж, магчыма пры ўмове кансалідацыі, аб’яднання 
намаганняў пэўных асоб, лідараў краязнаўчага руху, грамадскіх арганізацый, дзяр-
жаўных інстытутаў. Тады яшчэ больш шырокай будзе справа краязнаўства!

А. М. Карлюкевіч,
дырэктар – галоўны рэдактар «Выдавецкага дома «Звязда»

Рэалізуючы праграмы ў сацыякультурнай сферы, што выходзяць за межы асноў-
нага бізнесу, наша кампанія імкнецца ўнесці свой уклад у развіццё грамадства, у якім 
мы жывём і працуем.

Рэспубліканскі краязнаўчы форум, генеральным партнёрам якога выступіла JTI, 
стаў значнай культурнай падзеяй, і публікацыя зборніка матэрыялаў па выніках ме-
рапрыемства, несумненна, будзе важнай не толькі для прафесійнай суполкі, але і для 
ўсіх, хто цікавіцца гісторыяй і культурай Беларусі.

JTI і Нацыянальны гістарычны музей рэалізуюць сумесныя праекты па захаванні 
і папулярызацыі гісторыка-культурнай спадчыны вось ужо на працягу 10 год. Мы 
ўпэўнены, што правядзенне форуму і гэта выданне могуць служыць яшчэ адным 
прыкладам эфектыўнага дзяржаўна-прыватнага партнёрства, развіццё якога наша 
кампанія падтрымлівае ў розных сферах – і ў сацыякультурнай, і ў дзелавой.

М. У. Лабачоў,
дырэктар ЗТАА «Джапан Табака Інтэрнэшнл ЭсЭндДзі» (JTI)

Краязнавец – гэта той, хто працуе ў імя Беларусі, для Беларусі і за Беларусь! 
У імя таго кутка зямлі, які сапраўды дарагі і любы, якому прысвячаюць творы, кнігі, 
артыкулы, даследаванні!

Наша рэспубліка са сваімі неймавернымі гістарычнымі і прыроднымі багаццямі 
заслугоўвае таго, каб кожны горад, вёска, вуліца, будынак, помнік прыроды і іншыя 
былі вывучаны і ўведзены ў турыстычны абарот, займелі істотнае асветніцкае і вы-
хаваўчае значэнне!

Падчас работы форуму мы яшчэ раз упэўніліся ў адданасці сваёй справе, надз-
вычайнай цікавасці да даследаванняў, шчырай ідэйнасці, асобаснай сіле, стойкасці 
характару і велічы плёну вялікай працы беларускіх краязнаўцаў, прафесійных гісторы-
каў і культуролагаў, музейшчыкаў і бібліятэкараў, архівістаў і выкладчыкаў. Усіх, хто 
служыць культуры, адукацыі і навуцы, хто ўсёй душой адданы Беларусі, хто жыве яе 
мінулым, сучасным і будучыняй.

Тытанічная праца калектыву Нацыянальнага гістарычнага музея Рэспублікі Бе-
ларусь, які сабраў саратнікаў, аднадумцаў і сапраўдных патрыётаў, выклікае пачуццё 
радасці і гордасці.

Выказваю падзяку Міністэрству культуры Рэспублікі Беларусь і Міністэрству 
інфармацыі Рэспублікі Беларусь за патранат і садзейнічанне ў арганізацыі мера- 
прыемства. Вялікая ўдзячнасць генеральнаму партнёру музея – кампаніі JTI, праз 
фінансавую падтрымку якой адбыўся як сам форум, так і ўбачыла свет гэта выданне. 
Шаноўным краязнаўцам і даследчыкам далейшых поспехаў і новых адкрыццяў.

Хай жыве і развіваецца краязнаўства Беларусі, далучаючы да сябе моладзь! Зда-
роўя, дабра і міру арганізатарам і ўдзельнікам форуму.

П. М. Сапоцька,
дырэктар Нацыянальнага гістарычнага музея

Рэспублікі Беларусь

Першы краязнаўчы форум Беларусі стаў вельмі важнай падзеяй у грамадска- 
культурным жыцці нашай краіны. Упершыню на ім сабраліся прадстаўнікі зацікаўле-
ных дзяржаўных і грамадскіх арганізацый, навукоўцы і практыкі, апантаныя даслед-
чыкі гісторыі з усіх рэгіёнаў Беларусі. На працягу двух дзён прагучала звыш 250 
разнастайных дакладаў і цікавых выступленняў, прысвечаных гісторыі, праблемам 
і здабыткам сучаснага развіцця краязнаўства.

З аднаго боку, форум прадэманстраваў значныя назапашаныя колькасныя і якасныя 
здабыткі: у краіне атрымала шырокае развіццё мясцовае і рэгіянальнае, тэматычнае, 
музейнае, бібліятэчнае, школьнае, студэнцкае і нават канфесійнае краязнаўства, актыві-
завалася выдавецкая дзейнасць па падрыхтоўцы краязнаўчай літаратуры. Актыўна зай- 
маюцца краязнаўчай дзейнасцю і многія беларусы замежжа. З другога боку, краязнаў-
ства мае і вялікі рэальны патэнцыял для сучаснага грамадска-культурнага развіцця на-
шай краіны, фарміравання нацыянальнай ідэнтычнасці і самасвядомасці грамадзян.

Для Беларускага фонду культуры краязнаўства было і застаецца важнейшым ста-
тутным кірункам дзейнасці ўжо на працягу амаль 35 гадоў. Выключную ролю ў яго 
падтрымцы і развіцці адыграла «Краязнаўчая газета», якая 17 гадоў шырока адлю-
строўвае праблемы беларускай гісторыі, культуры, дзейнасці музеяў, бібліятэк, наву-
чальных устаноў, краязнаўцаў па вывучэнні гісторыі сваёй малой радзімы, выяўленні 
і ахове помнікаў гісторыка-культурнай спадчыны і шматлікія іншыя.

На пасяджэннях былі абазначаны многія актуальныя праблемы краязнаўства, 
якія можна вырашыць сумеснымі намаганнямі дзяржаўных і грамадскіх арганізацый, 
краязнаўчай супольнасцю. Усе яны адлюстраваны ў выніковай рэзалюцыі форуму.

Хачу выказаць шчырую ўдзячнасць найперш усім актыўным краязнаўцам – са-
праўдным і апантаным летапісцам мінуўшчыны і сучаснасці Беларусі, а таксама ўсім, 
хто актыўна далучыўся да падрыхтоўкі і правядзення краязнаўчага форуму.

Упэўнены, што падрыхтаваны зборнік дакладаў і выступленняў будзе не толькі 
добрым дапаможнікам у краязнаўчай дзейнасці, але і стане падставай для рэалізацыі 
новых ідэй і праектаў.

Т. І. Стружэцкі,
старшыня Беларускага фонду культуры

ПЛЕНАРНАЕ  ПАСЯДЖЭННЕ

КРАЯЗНАЎСТВА Ў БЕЛАРУСІ: ЗДАБЫТКІ, ПРАБЛЕМЫ  
І ПЕРСПЕКТЫВЫ РАЗВІЦЦЯ

Стружэцкі Тадэуш Іванавіч,
старшыня ГА «Беларускі фонд культуры»

Шаноўныя сябры!
Дазвольце павітаць усіх прысутных на краязнаўчым форуме Беларусі, 

які ўпершыню праводзіцца ў такім шырокім фармаце і пры падтрымцы дзяр-
жаўных органаў і ўстаноў – міністэрстваў інфармацыі, культуры і адукацыі, 
Нацыянальнай акадэміі навук, з удзелам прадстаўнікоў навуковых і  наву-
чальных устаноў усіх узроўняў, архіваў, музеяў і бібліятэк, краязнаўчых 
аб’яднанняў, прыватных камерцыйных фірм, асобных рэлігійных канфесій 
і найбольш актыўных краязнаўцаў – сапраўдных летапісцаў мінуўшчыны 
і сучаснасці.

У сувязі з абмежаваным часам выступлення засяроджу вашу ўвагу толькі 
на асобных актуальных праблемах развіцця краязнаўства і выкажу пазіцыю 
Беларускага фонду культуры, для якога краязнаўства было і застаецца най-
важнейшым статутным кірункам дзейнасці ўжо на працягу 33 гадоў.

Не маючы магчымасці заглыбляцца ў гісторыю развіцця краязнаўства, 
але дзеля таго, каб аб’ектыўна ацаніць сучасную сітуацыю, магу толькі на-
зваць яго найважныя перыяды і дасягненні. Агульнавядома, што краязнаў-
ства працягвала сваё развіццё на ўсіх этапах існавання грамадства з часу яго 
фарміравання і ўзнікнення пісьменнасці.

За кропку адліку возьмем мінулае стагоддзе. Найбольш плённымі пе- 
рыядамі для развіцця былі 1920–1930-я, 1970–1990-я гг.:

– з 1922 г. каардынацыйным цэнтрам краязнаўства стаў Інбелкульт, пры 
ім Цэнтральнае бюро краязнаўства. У гэты перыяд таварыствы існавалі 
ў многіх гарадах і раёнах, актыўна ствараліся пры навучальных і навуковых 
арганізацыях. У 1926 і 1927 гг. адбыліся Першы і Другі Усебеларускія з’ез-
ды краязнаўцаў, у якіх прынялі ўдзел 146 і 187 дэлегатаў. Да пачатку 1928 г. 
у Беларусі дзейнічала больш за 300 краязнаўчых арганізацый і гурткоў, былі 

створаны Віцебскі, Мінскі, Магілёўскі, Гомельскі, Полацкі, Слонімскі, Ба-
ранавіцкі і іншыя краязнаўчыя музеі. У 1928 г. Бюро краязнаўства прыня-
ло рашэнне аб выкладанні методыкі краязнаўства ў беларускіх тэхнікумах, 
у 1930 г. Наркамам асветы краязнаўства было ўведзена ў праграмы педага-
гічных інстытутаў;

– у 1965 г. была прынята пастанова ЦК КПБ «Аб стварэнні Беларускага 
добраахвотнага таварыства аховы помнікаў гісторыі і культуры». Дзякуючы 
падтрымцы органаў мясцовай улады актывістамі створана каля 800 народ-
ных мемарыяльных музеяў і пакояў;

– у 2-й палове 1980 г. было створана Таварыства беларускай мовы імя 
Ф.  Скарыны, заснавальнікам якога стаў Ніл Гілевіч, пазней яго ўзначаліў 
гісторык Анатоль Трусаў;

– у 1960–1980 гг. выйшлі манаграфіі Л. Аляксеева, М. Улашчыка, В. Ча-
мярыцкага, В. Бандарчыка, М. Піліпенкі, Г. Каханоўскага, у якіх на грун-
тоўнай навуковай базе былі вывучаны гістарычныя шляхі фарміравання 
крыніцазнаўства, археалогіі і этнаграфіі Беларусі;

– у 1984–1987 гг. Акадэміяй навук быў выдадзены «Збор помнікаў 
гісторыі і культуры» ў 6 тамах, «Энцыклапедыя літаратуры і мастацтва 
Беларусі», у 1989 г. – энцыклапедыя «Этнаграфія Беларусі», пазней – эн-
цыклапедычныя даведнікі «Народная культура Беларусі» (2002), «Гарады 
і вёскі Беларусі» і інш. Трэба падкрэсліць выключную ролю дзейнасці 
Акадэміі навук па фарміраванні навуковай базы і асновы развіцця края- 
знаўства ў краіне;

– на працягу 1985–2005 гг. паспяхова рэалізаваны першы дзяржаўна-гра-
мадскі краязнаўчы праект – выдадзена серыя гісторыка-дакументальнай 
хронікі «Памяць» у 146 тамах – своеасаблівых энцыклапедый кожнага раё-
на. Гэтыя кнігі былі скіраваны на занатаванне гістарычных фактаў і падзей 
Вялікай Айчыннай вайны. Важна адзначыць, што менавіта мясцовыя даслед-
чыкі і краязнаўцы складалі асновы калектываў аўтараў матэрыялаў гэтых 
хронік;

– у 1989 г. адбыўся ўстаноўчы з’езд Беларускага краязнаўчага тавары-
ства, якое ўзначаліў Генадзь Каханоўскі, актыўны і дасведчаны краязнаўца, 
аўтар фундаментальнай працы «Археалогія і краязнаўства Беларусі ў XVII–
XIX стст.» (пасля смерці Г. Каханоўскага яно перастала існаваць);

– у 1998 г. на базе вучнёўскіх калектываў музеяў, гурткоў пазашкольных 
устаноў ва ўсіх рэгіёнах краіны была арганізавана Усебеларуская турыстыч-
на-краязнаўчая экспедыцыя «Наш край»;

– важным штуршком для развіцця краязнаўства сталі гісторыка-края- 
знаўчыя кнігі Уладзіміра Караткевіча «Зямля пад белымі крыламі» і «Чор-
ны замак Гальшанскі», Алеся Карлюкевіча «Краязнаўчы рэсурс у вывучэнні 

беларускай літаратуры», «Старонкі радзімазнаўства. Месцы. Людзі. Края- 
знаўчыя нарысы», яго гісторыка-краязнаўчыя нарысы пра Ігуменшчыну і Пу-
хавіччыну, навуковыя выданні вядомага даследчыка і апантанага краязнаўцы 
Леаніда Лыча, у тым ліку грунтоўная кніга «Краязнаўства ў кантэксце сучас-
нага нацыянальна-культурнага развіцця Беларусі»;

– варта таксама ўспомніць, што ў 2009 г. была праведзеная яшчэ адна 
ўстаноўчая канферэнцыя па стварэнні Беларускага краязнаўчага таварыства, 
старшынёй якога былі абраныя пісьменнік Анатоль Бутэвіч, намеснікамі – 
Віталь Скалабан, Рычард Саматыя і Павел Каралёў, але пазней яно не было 
зарэгістравана;

– значны ўклад у развіццё краязнаўства Беларусі ў пасляваенныя гады 
і апошнія дзесяцігоддзі мінулага стагоддзя зрабілі Уладзімір Калеснік, Аляк-
сандр Белакоз, Міхась Мельнікаў, Генадзь Каханоўскі, Мікола Ермаловіч, 
Міхась Ткачоў, Віталь Скалабан, Генадзь Кісялёў, Леў Казлоў, Анатоль 
Грыцкевіч, Віктар Насевіч, Адам Мальдзіс, Аляксей Каўка, Радзім Гарэц-
кі і іншыя. Вельмі важна, што іх досвед і традыцыі актыўна працягваюць 
сённяшнія вядомыя навукоўцы і даследчыкі – Марыя Бяспалая, Аляксандр 
Гужалоўскі, Алег Трусаў, Ігар Капылоў, Сяргей Тарасаў, Андрэй Кіштымаў, 
Ігар Мельнікаў, Анатоль Трафімчык, Святлена Немагай, Віктар Скорабага-
таў, Віктар Хурсік і іншыя.

І, безумоўна, мы з вялікай удзячнасцю гаворым пра сённяшніх апанта-
ных і дасведчаных краязнаўцаў-практыкаў Ігара Пракаповіча, Сяргея Чы-
грына, Таццяну Канапацкую, Вітаўта Ермалёнка, Кастуся Шыталя, Святла-
ну Кошур, Міколу Шуканава, Аляксандра Патапава, канечне ж, Глеба Лаба- 
дзенку, Алеся Сапегу і іншых, у тым ліку многіх прысутных тут, якія ўносяць 
значны ўклад у развіццё сучаснага краязнаўства. У сувязі з гэтым актуальнай 
застаецца ідэя БФК аб падрыхтоўцы і выданні «Энцыклапедычнага давед-
ніка краязнаўцаў Беларусі».

Неабходна таксама адзначыць, што шмат гадоў краязнаўства было заліш-
не палітызаваным, і менавіта па гэтай прычыне ў многіх рэгіёнах да края- 
знаўцаў ставіліся насцярожана, не гаворачы ўжо аб канкрэтнай падтрымцы. 
З такімі фактамі і сёння прыходзіцца час ад часу сутыкацца.

Дазволю сабе коратка спыніцца і на дзейнасці БФК, які мы сёння прад-
стаўляем як ініцыятары і адны з арганізатараў форуму. З першых гадоў існа-
вання БФК ініцыятыў і распачаў рэалізацыю доўгатэрміновых краязнаўчых 
навукова-даследчых і выдавецкіх праектаў «Спадчына» і «Вяртанне» (было 
апублікавана 7 выпускаў).

Пазней быў рэалізаваны праект «Славутыя імёны Бацькаўшчыны», дзя-
куючы якому вернуты ў навуковы і грамадска-культурны кантэксты дзясяткі 
знакамітых у свеце, але забытых на сваёй радзіме выхадцаў з Беларусі.

Самым доўгатэрміновым праектам БФК з’яўляецца «Краязнаўчая газе-
та», якая выдаецца на пастаяннай аснове ўжо 17 гадоў і адлюстроўвае пра-
блемы беларускай гісторыі, культуры, дзейнасці музеяў і бібліятэк, наву-
чальных устаноў, краязнаўцаў па вывучэнні гісторыі сваёй малой радзімы, 
выяўленні і ахове помнікаў гісторыка-культурнай спадчыны і многія ін-
шыя. «КГ» не толькі шырока асвятляе практычную дзейнасць краязнаўцаў, 
але і ініцыіруе актуальныя праекты. Так, яшчэ ў 2014 г. БФК і «Краязнаў-
чай газетай» распачаты грамадскі праект «Захаваем і ўшануем сваю малую 
радзіму», які быў скіраваны перш за ўсё на захаванне памяці аб вёсках 
і мястэчках, што знікаюць. Для нашай краіны гэтая праблема з’яўляецца 
надзвычай актуальнай і вельмі вострай. Паводле дадзеных Сусветнага бан-
ка Рэспубліка Беларусь не толькі ўваходзіла ў групу краін, дзе колькасць 
сельскага насельніцтва зніжалася, але і мела сярод іх адзін з самых высокіх 
паказчыкаў сярэдняга штогадовага зніжэння долі сельскага насельніцтва – 
1,6% у год (у свеце – 0,6%). За апошняе дзесяцігоддзе гэтая праблема яшчэ 
больш абвастрылася.

Увогуле, гэтая праблема з’яўляецца не толькі вельмі балючай, але  
і пагрозлівай для існавання краіны, бо разам з вёскамі знікаюць гісторыя, 
мясцовыя традыцыі, назапашаны стагоддзямі мясцовы лад жыцця бела-
русаў. На жаль, сучасныя аграгарадкі або ўзбуйненыя новыя вёскі ўжо не 
заменяць іх, а незапісаныя і незанатаваныя для будучыні, яны абядняюць 
агульную гісторыю краіны, пазбаўляюць людзей духоўнага і душэўнага 
грунту. А значыць, трэба паспець зрабіць гэту вельмі важную справу сён-
ня, бо заўтра прыйдзецца зноў праводзіць экспедыцыі і адшукваць стра-
чанае.

Таму актуальнымі задачамі ў гэтым кірунку былі і сёння застаюцца:
– складанне і выданне ілюстраваных карт усіх населеных пунктаў (зні-

клых і існуючых) з кароткімі даведкамі і датамі іх заснавання;
– устаноўка памятных дошак і знакаў, каплічак, прысвечаных гіста-

рычным падзеям і вядомым людзям, выхадцам з гэтых мясцін, зніклым 
вёскам;

– добраўпарадкаванне і прадметнае абазначэнне аб’ектаў гісторыка- 
культурнай спадчыны, захаванне (аднаўленне) найбольш цікавых збуда-
ванняў як будучых аб’ектаў турыстычных маршрутаў, збор сродкаў на іх 
аднаўленне;

– правядзенне экспедыцый і збор матэрыялаў для напісання гісторый, 
запісы ўспамінаў старэйшых жыхароў;

– абследаванне музейнымі спецыялістамі і краязнаўцамі жылых будын-
каў пры іх зносе дзеля выяўлення каштоўных прадметаў і дакументаў для 
фіксацыі і магчымага ўключэння ў фонды мясцовых музеяў;

– фарміраванне і стварэнне турыстычных брэндаў на базе цікавых мяс-
цовых традыцый або народных калектываў, аб’ектаў, мясцовых турыстыч-
ных маршрутаў;

– стварэнне этнаграфічных і музейных экспазіцый і пакояў у мясцовых 
бібліятэках і школах;

– стварэнне мясцовых дабрачынных фондаў, грамадскіх аб’яднанняў 
у форме зямляцтваў.

Мы ўжо маем шмат цікавых прыкладаў, калі гэтыя важныя задачы на 
працягу апошніх дзесяцігоддзяў паспяхова вырашаюць менавіта мясцовыя 
краязнаўцы.

Вілейскія краязнаўцы на чале з Анатолем Рогачам за 20 гадоў паставілі 
каля 20 помнікаў і памятных знакаў вядомым асобам Вілейскага раёна і зна-
кавым падзеям, якія тут адбыліся. Яшчэ ў 2009 г. па ініцыятыве краязнаўцаў 
і пры падтрымцы райвыканкама быў створаны Мемарыял памяці былых вё-
сак, якія зніклі за апошнія 70 гадоў, дзе пазначаны на камянях 253 зніклыя 
паселішчы на Вілейшчыне.

Дзякуючы актыўнай дзейнасці Ігара Пракаповіча і мясцовых краязнаў-
цаў занатавана гісторыя большасці вёсак і мястэчак Пастаўскага раёна, аб іх 
выдадзена звыш 50 кніг, створана інтэрактыўная карта месцаў размяшчэння, 
гісторыя назваў усіх населеных пунктаў раёна.

Або яшчэ адзін цікавы прыклад. Валянціна Логвін падрыхтавала мяс-
цовую энцыклапедыю зніклых вёсак Асіповіцкага раёна «Не знікай, мая 
вёсачка».

Напрыканцы 2016 г. у БФК з’явіўся новы праект «Мой род – мая ра- 
дзіма», скіраваны на падтрымку і папулярызацыю дзейнасці мясцовых края- 
знаўцаў па фарміраванні сваіх радаводаў, выданні кніг і інш. У межах пра-
екта былі праведзены прэзентацыі краязнаўчых аб’яднанняў, новых кніг, 
творчыя сустрэчы з вядомымі дзяржаўнымі і грамадскімі дзеячамі, пісь-
меннікамі.

Лагічныя працягам гэтага праекта стаў рэспубліканскі конкурс «Славу-
тыя імёны маёй малой радзімы», прысвечаны Году малой радзімы. Неабход-
на канстатаваць, што Год малой радзімы як вельмі важны дзяржаўна-грамад-
скі праект з’явіўся стымулам актывізацыі краязнаўчай дзейнасці ў цэлым. 
Гэта пацвердзіла і праведзеная ў снежні 2018 г. БФК сумесна з Нацыяналь-
най бібліятэкай Беларусі «Краязнаўчая прэзентацыя першага Года малой 
радзімы», на якой было прадстаўлена каля 10 найбольш цікавых праектаў, 
што рэалізуюцца бібліятэчнымі і музейнымі ўстановамі, школамі, грамад-
скімі арганізацыямі, аграсядзібамі, асобнымі краязнаўцамі. Менавіта тады 
і ўзнікла ідэя правядзення краязнаўчага форуму, якую актыўна падтрымаў 
Нацыянальны гістарычны музей Рэспублікі Беларусь.

Краязнаўчая практыка знаходзіцца ў пастаянным развіцці. За апошнія 
дзесяцігоддзі разам з комплексным, атрымала шырокае развіццё і галіновае 
краязнаўства – гістарычнае, этнаграфічнае, геаграфічнае, літаратурнае, кан-
фесійнае. І гэта лагічна, бо выхаванне і навучанне краязнаўствам з’яўляецца 
вельмі эфектыўным, асабліва ў фарміраванні нацыянальнай свядомасці  – 
грунту любой незалежнай краіны.

Краязнаўства-Радзімазнаўства і Радзімалюбства – гэтыя, па азначэнні 
А. Бутэвіча, краевугольныя камяні могуць сёння быць важнымі складнікамі 
і нацыянальнай ідэі, якую даўно шукае наша грамадства. Менавіта яны, без 
нейкага знешняга прымусу, падштурхоўваюць сучаснікаў сваімі рукамі ад-
наўляць і зберагаць гісторыка-культурную і прыродную спадчыну, таксама 
як і спадчыну свайго роду.

Вяртаючыся да ўжо згаданых хронік «Памяць», хачу таксама агучыць 
прапанову БФК аб мэтазгоднасці іх абнаўлення і перавыдання, бо «раскапа-
ных» і назапашаных мясцовымі краязнаўцамі матэрыялаў хопіць на новыя 
тамы. Дарэчы, ёсць ужо прыклады, калі гэтая ініцыятыва прабіваецца знізу. 
Апантаная краязнаўствам журналістка з Лунінца Таццяна Канапацкая адна 
падрыхтавала і выдала ўжо 7 новых кніг «Памяць», прысвечаных Лунінец-
каму раёну. Аркадзь Падліпскі з Віцебска выдаў 10 кніг серыі «Біяграфія 
віцебскага дома».

Развіццё краязнаўства ў Беларусі мае ўжо пэўную сістэму працы, вялікую 
сетку спецыяльных і спецыялізаваных дзяржаўных устаноў, грамадскіх ар-
ганізацый і іншых фарміраванняў.

Найбольш значны вопыт краязнаўчай дзейнасці за апошнія дзесяцігод-
дзі назапашаны ў сістэме ўстаноў адукацыі ўсіх узрозняў. Нават фармальны 
паказчык прадстаўніцтва на сённяшнім форуме пацвярджае гэта. Не маю 
магчымасці па часе заглыбляцца ў гэты кірунак, тым больш што наперадзе 
цікавае выступленне прадстаўніка гэтай сферы.

Ужо многія гады сістэмнай арганізацыяй краязнаўчай дзейнасці займа-
юцца бібліятэчныя ўстановы краіны, якія першымі распрацоўвалі мэтавыя 
доўгатэрміновыя праграмы (напрыклад, абласная і раённыя ў Віцебскай воб-
ласці), стваралі мясцовыя летапісы, фарміравалі фонды краязнаўчых запісаў 
і літаратуру, прэзентавалі краязнаўцаў. У якасці прыкладаў можна прывесці 
актыўную і разнастаную дзейнасць Бярэзінскай, Ганцавіцкай, Карэліцкай ды 
іншых цэнтралізаваных бібліятэчных сістэм. Важную ролю выконвае і На-
цыянальная біблятэка Беларусі, якая з’яўляецца сапраўдным навукова-мета-
дычным цэнтрам.

Вядучую ролю ў краязнаўчай дзейнасці займаюць спецыялізаваныя 
ўстановы – дзяржаўныя краязнаўчыя музеі (сёння іх звыш 90), школьныя 
краязнаўчыя музеі (465), а ўсяго іх каля 1 500, ведамасныя і прыватныя – 

іх сетка з кожным годам павялічваецца. Дарэчы, трэба сказаць, што края- 
знаўствам павінны займацца ўсе музеі незалежна ад профілю і статусу, 
а значыць, павышаецца і запатрабаванасць краязнаўцаў, бо іх знаходкі, 
зборы і калекцыі часта становяцца асновай фарміравання фондаў новых 
музеяў.

Але сёння мы гаворым і аб тым, што краязнаўчыя музеі паўсюдна павін-
ны стаць сапраўднымі арганізацыйна-метадычнымі і каардынацыйнымі цэн-
трамі краязнаўчай дзейнасці ў рэгіёнах – у іх для гэтага ёсць адпаведныя 
спецыялісты, база і метадалогія.

На ўзроўні краіны такім каардынацыйным цэнтрам мае ўсе магчымас-
ці стаць Нацыянальны гістарычны музей, і мы спадзяёмся, што сённяшні 
форум будзе для гэтага важным стымулам. На наш погляд, на базе НГМ 
і БФК можна было б стварыць каардынацыйны савет, які мог бы правесці 
неабходную падрыхтоўчую працу па стварэнні Рэспубліканскага краязнаў-
чага таварыства, што было б лагічным і неабходным для фарміравання цэ-
ласнай сістэмы краязнаўчай дзейнасці ў нашай краіне. Калі мы гаворым 
аб завершанай сістэме краязнаўчай дзейнасці, то разумеем, што самымі 
масавымі і дзейснымі павінны стаць краязнаўчыя таварыствы і гурткі на 
месцах, якія аб’ядноўвалі б усіх спецыялістаў і іншых зацікаўленых лю- 
дзей. Так, мы маем шэраг цікавых краязнаўчых таварыстваў, якія ўжо на-
запасілі станоўчы вопыт – таварыствы ў БДУ, БДПУ, Пастаўскае навуковае 
краязнаўчае таварыства «Ювента», народнае гісторыка-краязнаўчае аб’яд-
нанне «Прылуцкая спадчына», студэнцкае навуковае таварыства архітэкту-
ры і краязнаўства імя Шабунеўскага ў Гомельскім дзяржаўным універсітэ-
це транспарту і некаторыя іншыя. На нацыянальным узроўні прыкметна 
вылучаецца дзейнасць Студэнцкага этнаграфічнага таварыства, аб’яднан-
няў «Гісторыка», «ЭтнаЎсё».

Але надзённай задачай павінна быць стварэнне пры падтрымцы ор-
ганаў мясцовай улады арганізацыйна-аформленых раённых і абласных 
краязнаўчых таварыстаў як важнага этапу ўдасканалення краязнаўчага 
руху (такія таварыствы ўжо існавалі ў 1920–1930-я гг. у многіх раёнах 
і гарадах).

Хачу асобнымі штрыхамі вылучыць найбольш цікавыя краязнаўчыя  
праекты, што маюць ужо значны выхаваўча-практычны эфект:

– фэст экскурсаводаў і яго роля ў папулярызацыі турызму і краязнаўства, 
які летась быў праведзены ўжо 10 раз;

– доўгатэрміновы праект Нацыянальнай акадэміі навук Беларусі «Рэгіён 
на гісторыка-культурнай карце Беларусі», у межах якога праведзены дасле-
даванні і рэспубліканскія навукова-практычныя семінары ў Пастаўскім, Лю-
банскім, Іванаўскім, Слонімскіх раёнах;

– «Віцебск: гісторыя рэальная і папулярная»;
– турыстычна-экскурсійны праект «Ад веку да веку» – «Мой Клецк – 

родная старонка»;
– «Пазнай гісторыю рукамі» Веткаўскага музея стараабрадніцтва і бела-

рускіх традыцый імя Ф. Р. Шклярава;
– тыдні краязнаўства ў Смалявіцкай цэнтральнай бібліятэцы імя М. Баг-

дановіча «Каб любіць Смалявіччыну»;
– краязнаўчыя квэст-гульні як форма папулярызацыі гісторыка-культур-

най спадчыны ў аб’яднанні «Гісторыкі-краязнаўцы» ў Калінкавіцкім цэнтры 
дзяцей і моладзі;

– Ганцавіцкі краязнаўча-інфармацыйны партал;
– краязнаўчы інтэрнэт-партал «Маладзечанскі край у прасторы і часе»;
– рэгіянальны сайт «Ракаў на Іслачы».
У апошнія гады краязнаўцамі разам з навукоўцамі і галіновымі спе- 

цыялістамі рэалізуецца шэраг новых праектаў:
– Юрыем Важнікам з Мінска на падставе кнігі «Геній майго месца» 

сфарміраваны цікавы праект мемарыялізацыі і фарміравання лакальных ту-
рыстычна-экскурсійных маршрутаў па Міншчыне;

– калектывам навукоўцаў і практыкаў упершыню ў Беларусі падрыхтава-
на і выдадзена энцыклапедычнае выданне «Арганы Беларусі»;

– прадпрымальнікам і краязнаўцам Францішкам Жылкам устаноўлены 
памятны знак Яну Булгаку ў в. Пярэсека непадалёк ад Мінска; распачаты 
праект «Адраджэнне вадзяных млыноў на Беларусі» (адноўлены млын і на 
яго базе створаны музей у Жодзішках, праведзены мастацкі пленэр і выста-
ва «Нальшанскія сустрэчы» ў Лошыцкай сядзібе ў Мінску, рыхтуецца спе- 
цыяльнае выданне);

– Іванам Восіпавым створана ўстанова развіцця традыцыйнага бортні-
цтва «Братэрства Босых Бортнікаў»;

– Арцёмам Слізкім праводзіцца вывучэнне гісторыі вузкакалеек у Бела-
русі, арганізацыя экскурсій па невядомых маленькіх чыгунках, нядаўна пра-
ведзена свята «Масленіца» на вузкакалейцы, якая абслугоўвае торфабрыкет-
ны завод «Дзітва» ў Лідскім раёне.

Хачу падкрэсліць актуальнасць і практычную значнасць гэтага праекта 
па адраджэнні вузкакалеек як цікавых турыстычных маршрутаў, напрыклад, 
«Браслаў – Друя», «Купа (Нарач) – Лынтупы». Усяго ў Беларусі захавалася 
прыкладна 30 малых чыгуначных шляхоў. Такія праекты могуць быць і пры-
вабнымі для прыцягнення значных інвестыцый.

Важным і актуальным сёння з’яўляецца развіццё канфесійнага краязнаў-
ства. Вопыт дзейнасці Чырвонага касцёла ў Мінску і яго ксяндза-пробашча 
Уладзіслава Завальнюка па ўшанаванні памяці заснавальніка касцёла Эдвар-

